
3. utgåva


Om denne boka

I tiåra frå 1620 og utover blei i alt 80 ”trollkvinner” dømde til døden på bålet i Finnmark. I denne romanen møter vi to unge jenter som hamnar på kvar si side i denne utrulege og skremmande delen av norsk historie. Romanen har to parallelle forteljarar, den velståande Dorothe frå København og den fattige Elen, som er dotter av ei ”klok kone” i Finnmark. 16 år gammal blir Dorothe gifta bort til ein mykje eldre mann og drar med han til Vardø, der Dorothes og Elens liv kryssast på dramatisk vis. Gjennom dei to like gamle, men svært ulike jentene, får vi ei levande og poetisk skildring av å vere på veg inn i vaksenverda, og av ei fjern fortid med både parallellar og sterke kontrastar til vår eiga.

Eg manar deg, du ypparste høvding Lucifer, at du med andre Herrar og Fyrstar piner og plagar dette mennesket, slik det har gjort med meg, og gjer deg møde, mektige Herre Gramatan, tilliks med andre Gudinner og Jomfruer, at dette mennesket må bli så uroleg som ei vassbølgje på den vide strandbreidda, og at det må bli så forbitra og gale i tanke og sinn at det synest himmelen måtte falle over det, og jorda sluke det, og det må gå fem til seks dagar i Djevelens namn.

Asmedeus Norman + Satan + + + Belsebub + Kobi + + + Buse + + + + Jeng + + + + Busel

Utdrag frå Svarteboka


DOROTHE

1

Vår i København. Frukttrea i hagen blomstrar, sola varmar, graset er blautt etter dei kraftige regnbyene. Eg trakkar varsamt i graset for ikkje å bli våt, det surklar der eg set ned foten. Hagen dampar, små prestekragar nikkar med hovudet. Eg spring over marka utan å halde opp kjoleskjørta, eg ler og hoppar i dei små dammane i graset. Den kalde væta trekker inn ved tærne, strømpene blir våte, liksom tunge i skoa.

Sola lyser opp blomstrar på greiner, snart blir dei harde frukter, eple, små pærer, og når sommaren er over, vil kjøkenjenta plukke dei i korger, bere dei inn til koking og sylting, til fyll i mjuke kaker med krem. Eg slikkar leppene og strekker meg etter den nedste greina, plukkar ein kvit epleblomster og legg han i handflata. Han er så skøyr, så rein, eg luktar på han.

Ein dag skal eg stå vårbrud, då skal eg ha epleblomstrar i håret. Eg elskar lukta av eple, smaken av dei.

Den alvorlege mannen er her igjen. Han kjem som ein skugge i vogna, far står i døra og ventar når han kjem. Han ser slik på meg. Ser på meg så blikket mitt må vike, så hendene mine må byrje fikle med noko, eg må gjere meg ærend for å sleppe unna.

Eg stakk ut i hagen i stad då han kom, Line kom springande opp trappa og åtvara meg.

– Det er den alvorlege mannen igjen, sa ho, – herren har invitert han til middag.

 

Eg går innunder epletrea, her kan ingen sjå meg. Eg løftar armane og held meg fast i ei av greinene, slepper kroppen, lèt meg henge. Sola skin gjennom skarpt grønt bladverk, kvite skyer driv over himmelen. Ein dag vil eg stå brud under desse trea, ein mann eg elskar ved mi side. Ein ung mann, kledd i brokade og kniplingar, ein epleblomster i knappholet. Ein krans med blomstrar i håret mitt, og kjolen: ein eplegrøn kjole i fløyel og brokade med dei vakraste blonder og kniplingar, med sløyfeband broderte med ekte sølvtråd.

Då vi var barn, brukte brørne mine å klatre i frukthagen. Det store epletreet har stått her sidan far var liten, mor hans fekk det planta. Far hugsar treet frå det var ein liten kvist, hugsar at det voks saman med han, fekk fleire og sterkare greiner og ein dag byrja få blomstrar, bere frukt. Som han blei treet større og større til det no strekker seg fleire mannshøgder over bakken, med tjukke, sterke greiner og tett, grønt lauv.

Eg og Emilie brukte å sjå på når brørne våre klatra i epletreet. Dei stive, lange kjolane våre passa ikkje til slik leik, og om mor hadde fått auge på oss oppe i eit tre, er det ikkje godt å vite kva ho hadde gjort. Christian og Joachim kasta ned eple til oss, små, sure eple som enno ikkje var mogne. Eg gløymer ikkje smaken av dei epla, korleis det sure snurpa eit punkt bak i svelget, korleis det stramma spissen fremst på tunga.

Nokon roper inne i huset. Det er stemma til mor, ho roper namnet mitt fleire gonger, meir og meir iltert, til Mathilde svarer. Harde tresko over golvet, bakdøra opnar seg, og Mathilde roper med den tynne stemma, som alltid lyder engsteleg:

– Frøken Dorothe? Er De her?

Eg ventar litt før eg svarer, dinglar frå greina, følgjer ei sky som fer over himmelen, liknar ein påfugl, spenner ut stjerten.

– Eg kjem, Mathilde, eg er i frukthagen!

Mathilde takkar, neiar sikkert, sjølv om ingen ser henne. Døra går att, og eg riv meg laus og ser nedover skjørtet mitt. Det er blautt i falden og langt oppetter, eg vil få skjenn av mor om ho ser det. Eg sukkar og byrjar gå mot huset. Eg får skifte til ein annan kjole, henge denne til tørk, han er ikkje skiten. Eg har brukt han så mykje at eg er lei han, eg skulle hatt nye kjolar, dei gamle byrjar bli for små. Eg har sagt det til mor, men ho høyrer ikkje på meg.

– Du har kjolar nok, og dei er dyre, seier ho, – du får bruke dei du har, ei stund til. Du får to nye til kusine Henrikkes bryllaup i sommar, det får halde.

 

Dei står ved vindauget då eg kjem, stova er fylt av piperøyken deira, ei tung, søt lukt som blandar seg med angen av det steikte kjøtet. Den alvorlege mannen snur seg. Han bukkar og ser meg i auga. Eg neiar til han og ser fort på far. Han nikkar og snur seg mot vindauget igjen, blæs ei røyksky som spreier seg utover glasruta. Blikket til den alvorlege mannen heng framleis ved meg. Så nikkar han òg, pipa klinkar mot tennene hans.

Eg går sakte innover rommet og strekker hals for å sjå kva dei studerer der ute på gata, men kan ikkje sjå noko uvanleg: folk fer forbi, ei og anna vogn eller kjerre, ein laushund på andre sida av gata som står og gøyr inn i eit portrom.

Eg finn broderiet og set meg på ein høgrygga stol. Om den framande snur seg, kan eg sjå ned i handarbeidet og ikkje møte blikket hans. Eg rullar nåla mellom tommel og peikefinger. Dei to mennene snakkar lågt ved vindauget, dei skuggar for lyset.

Omsider kjem mor og Emilie, eg set meg opp, dei neiar for gjesten. Han bukkar, far nikkar, mor smiler uutgrundeleg, det er ikkje likt henne. Emilie ser på meg, smiler oppspilt med spyttblanke tenner. Ho set seg i stolen ved sida av meg, byrjar kviskre meg ei historie ho akkurat har høyrt av Line.

– Louise er allereie med barn, kvislar ho i øyret mitt med våt pust som gir meg gåsehud.

– Det kitlar, kviskrar eg og trekker meg unna. – Er det verkeleg sant? Kor lenge har dei vore gifte?

– Å, det er ikkje lenge, pustar ho vått, – Line sa det visest godt allereie. Kokka i huset der er tanta hennar.

Eg ser på henne.

– Du veit kva det betyr.

Vi nikkar alvorleg til kvarandre, tek oss til munnen og kniser.

Mor lener seg fram og set auga i oss.

– Kva er så viktig at de må kviskre og fnise no som vi har ein viktig gjest i huset!

Emilie bøyer hovudet, ler lydlaust inn i handa så skuldrene ristar.

– Ingenting, mor, seier eg fort. – Tilgi oss.

Eg bøyer hovudet. Mor ser på oss, ristar på hovudet. Auga hennar har ein farleg glans, eg dultar i Emilie for å få henne til å stoppe.

 

Mor plasserer gjesten på mi side av bordet, slik at det blir opp til meg å sørgje for at han har alt han treng. Eg ser motvillig på han, nikkar høfleg. Han smiler til meg, held blikket mitt for lenge. Eg kjenner mitt eige smil rykke i munnvikene. Eg lèt som eg må hoste, eg ser vekk.

Mathilde og Rosa serverer frå rykande fat, eg lener meg som alltid litt til venstre medan maten blir lagt på fatet mitt frå høgre. Eg møter blikket til Emilie på motsett side av bordet. Ho er raud i fjeset av undertrykt latter. Eg forstår med eitt korleis det ser ut: eg lener meg mot den alvorlege mannen.

Raud og utskjemt rettar eg meg opp og skumplar borti handa til Mathilde så ho søler saus på duken.

– Orsak, seier ho engsteleg.

– Det var min feil, seier eg og smiler fort, – ikkje tenk på det.

Eg trykker servietten min over flekken. Mor sit ved bordenden. Eg kjenner blikket hennar på meg, men vil ikkje møte det. Eg veit korleis ho ser ut, kva ho tenker, korleis munnen hennar snurpar seg, korleis auga hennar har smalna no.

Rosa skjenker vin i glasa våre. Den alvorlege mannen takkar for serveringa, mor nikkar kort til tenarane, og dei forsvinn stilt, knepper døra att etter seg.

Eg har alltid undra på kva tenestejentene gjer når vi ikkje ser dei. Kva held dei på med, kva snakkar dei om? Eg klarer ikkje sjå dei føre meg nokon annan stad enn her, alltid oppvartande i dei enkle draktene, ikkje eit hårstrå stikk ut under hovudplagga, det sørgjer mor for. Kammerjenta vår, Line, er eit unnatak. Nest etter Emilie er ho mi næraste veninne. Vi er om lag like gamle, og hadde det ikkje vore for at vi er av ulik stand, hadde eg halde henne for ein likeverdig. Det gjer meg stundom trist å måtte forlate henne her når vi er inviterte i selskap.

Ho står bak meg eller Emilie og steller håret til ein av oss, ho som har langt vakrare lokkar enn oss begge, ho flettar og lagar bølgjer og krullar, og vi sit der med hendene i fanget, ho hjelper oss på med kjolane og snører oss og festar hekter og hemper og finn skoa våre og dreg på oss strømpene, og det glitrar i auga våre, og Emilie får roser i kinna, så ho sjølv ser ut som ei rose, og foreldra våre er klare, og vogna står klar, og hestane og kusken, og vi skundar oss ned trappene med dei raslande skjørta og hælane som klikkar, og ho står att i porten og vinkar og blir mindre og mindre bak oss, men vi ser henne ikkje, vi ser oss ikkje tilbake, berre ein gong har eg sett meg tilbake, eg skulle ikkje gjort det: uttrykket i auga hennar har eg aldri sidan gløymt.

 

Vi går inn i salongen etter desserten. Far og den alvorlege mannen blir att i spisestova. Eg kjenner blikket hans i ryggen då eg går ut av rommet, kjenner rørslene mine bli stive og sjølvmedvitne. Kulsar plutseleg og trekker sjalet tettare om skuldrene.

Med det same ho har knept att døra med eit smil, kveser mor at vi må sjå å oppføre oss skikkeleg, ho skjemmest over den uoppdregne oppførselen vi begge har vist denne kvelden.

– Seigneur Beyer er ein uhyre viktig gjest, seier ho, – hans besøk kan vere svært viktig for oss alle, kan de prøve å forstå det? Det kan vere snakk om framtida vår. Eg skjemmest over dykk! Eg skjemmest, høyrer de!

Emilie er på gråten, ho bit seg i leppa, munnvika hennar skjelv, ho vil ikkje at nokon skal vite når ho græt, ikkje eingong eg, og særleg ikkje mor. Mor bruker ikkje bli så sint, korfor er ho så sint? Korfor er seigneur Beyer så viktig? Eg forstår det ikkje, eg vil ikkje forstå, men ideane ho har sådd i meg, gjer meg kaldsveitt og redd, eg orkar ikkje tenke på det, eg vil ikkje vite!

– Tilgi oss, mor, seier eg og møter blikket hennar. – Vi skal ikkje gjere det igjen.

Eg ser ned i golvet, det store, knytte teppet i avstemte fargar, kjenner mors blikk på meg, kjenner når det slepper, og ho seier:

– Det er sant, det skal de ikkje.

Ho set seg under vindauget, tek opp broderiet frå det vesle bordet og stikk nåla i stoffet, dreg tråden gjennom i eit perfekt, lite sting. Emilie stirer stivt i golvet, eg ser to våte striper på kinna hennar, stryk handa over ryggen hennar då eg går forbi. Eg finn fram bokmerket eg held på å brodere, det er eit rosemønster i fire blåfargar, eg skulle ønskje eg var ei anna.

